
DAN PLANETE ZEMLJE 

 

„Priroda je jedina knjiga koja na svim listovima nudi mnogo sadržaja.“ – Goethe 

 



 

 Dana 22. aprila, svake godine, obilježava se Dan planete Zemlje. Širom svijeta 

ljudi proslavljaju rođendan naše planete. Na ovaj dan posebno se ukazuju problemi sa 

kojima se svakodnevno suočavaju čovjek i priroda, no da li je dovoljno posvetiti samo 

jedan dan u godini dobrobiti našeg doma? Poslije svega, zagađenje vode, zemlje i 

vazduha, nestajanje biljnih i životinjskih vrsta i globalno zagrijavanje je nešto što se 

ne može ignorisati. 

 Čovjek, iz dana u dan, neprekidno nastavlja da iskorištava prirodu i na taj 

način crpi resurse kojima svijet raspolaže. Koristi se ignorisanjem problema koji se 

više ne mogu zanemariti, zato se ništa radikalno i ne mijenja po pitanju stila života 

svih nas, a taj stil samo uništava i poražava majku prirodu. Zaboravljamo da naši 

životi mogu opstati samo uz prijateljstvo s prirodom. Šta onda mi možemo učiniti 

danas? Krenimo od obrazovanja – često rješenje koje traje vječno i za koje nikad nije 

kasno! Već sad počnimo obrazovati i sebe i druge šta to činimo da spasimo naš vlastiti 

dom. Dovoljno obrazovani i svjesni šta radimo planeti Zemlji, možemo učiniti i veće 

stvari: očuvati ugrožene vrste i biodiverzitet, jer ova planeta nije samo naša. Počnimo 

brinuti o ostalim bićima koji žive na našoj planeti, ljudi su nekad zaista sebični. 

Čuvajmo naš ekosistem zdravim, i on je jedan veliki organizam kojem je potrebna 

čistoća, poštovanje i ljubav da bi mogao opstati.  

 Ova planeta je jedini dom koji imamo i potrebno je shvatiti samu njenu 

važnost. Mi koji volimo život više od ostalih postajemo biolozi, a voljeti život znači 

voljeti prirodu. Postajemo biolozi jer svakog dana slavimo rođendan naše planete i 

čitave njene ljepote. Priroda je jedina stvar koju svi dijelimo – zajedno je 

uništavamo, zajedno je možemo i spasiti. Ako ikad želimo sačuvati zemlju, vodu i 

druge resurse, ovaj dan trebamo slaviti svaki dan i uz svaki obrok. Svaki dan je Dan 

planete Zemlje.  

